Лірнік  Палескі

УЛАДЗІМІР ВЕРАМЕЙЧЫК 
(01.XI.1937 – 26.ХІІ.1999)

Уладзімір Міхайлавіч нарадзіўся ў вёсцы Петрыцкае Брагінскага раёна. Родны куток, як і ўсё Палессе ў цэлым, стане крыніцай натхнення для паэта на ўсё жыццё; невыпадкова ў вершах самых адрозных этапаў жыцця будуць з’яўляцца мясцовыя рэаліі: удовін сад цвіце халодным цветам, гаспадар, што сад спіць даўно на Шпрэя, – гэта, безумоўна, бацькі Уладзіміра Міхайлавіча. Аднак сіроцкую пасляваенную брагінскую пору ён успрымае без трагізму, хоць і згадвае хату са шпал, мангольскіх коней, што, нібы людзі, паміралі ў баразне. Бо ўсіх сагравала любоў людзей і родныя краявіды. Вось чаму ў пасланні “Аднагодкам” ён заклікае не забыць родныя вёскі, што сумуюць па нас, дзе яшчэ чутны адгалоскі песняў, дзе гонкія сасёнкі ляглі на зруб хат, а падушкі памятаюць дзіцячыя сны. Брагіншчыну ён будзе любіць шчыра і ўзнёсла, нягледзечы на тое, што большасць гадоў ягонага жыцця звязана з рэчыцкім краем, дзе ён вучыўся ў Рэчыцкім педвучылішчы (скончыў у 1955), а з 1966 года да смерці працаваў дырэктарам Ведрыцкай сярэдняй школы.

Мастацкая спадчына багатая і разнастайная: лірыка, ліра-эпас, проза, публіцыстыка, гумар і сатыра.

У першую чаргу Уладзімір Верамейчык – паэт. Друкуецца з 1955 года. Выдаў зборнікі вершаў “Прыпяць” (1973), “Яснасць”(1978), “Люблю”(1981), “Клянуся Прыпяццю”(1988), “Ліхаўня”(1997); аўтар паэм “Родны дом”(1961), “Выклікаю вясну Перамогі”(1975), “Педвучылішча” (1979), “Наша Чырвонка (1981).

Уладзімір Міхайлавіч – таленавіты лірык, які нават на фоне традыцыйнай маляўнічай беларускай паэзіі вылучаецца сваёй апантанасцю, захопленасцю красой роднага краю. Усё ягонае жыццё непарыўна звязана з Радзімай, маленькай і вялікай:

Я іду у блакітнае ранне жыцця,

У дзяцінства сваё залатое.

Пахне пожняй гарэлай глухая ралля,

Пахне поле крутым сырадоем.

Я іду у ружовае ранне жыцця,

У дзяцінства сваё залатое.

Пахне ступай кляновай у лыжцы куцця,

І буквар пахне фарбаю новай.

Я іду у шчаслівае ранне жыцця,

У дзяцінства сваё залатое.

Пахне сенам духмяным падушка мая,

Пахне матчына хата спакоем.

Я іду у далёкае ранне жыцця,

У дзяцінства сваё залатое…

З Васілевіч ірвецца цягнік у прасцяг,

А юнацтва ужо за спіною.
“Лірнік Палескі” (Г. Дашкевіч) пакінуў цудоўныя апісанні роднага краю ва ўсе поры года, у розныя часы сутак, пад яго пяром ажылі палескія рэкі, зашумелі лясы і бары, заіскрыліся і загаварылі гарады і мястэчкі, загучалі чароўныя песні. Ён паказаў, як з песняй рушылі воды з-пад лоз і ракіт, як вецер-свавольнік подыхам веснім расчышчае блакіт неба, як заглядаюцца аблітыя сонцам гарады ў рэкі, бо і вада сама тут жывая. Ён усхваляе цішыню палескай ночы, калі з капы духмянай атавы бачыцца ўвесь Млечны Шлях, а зоркі, што падаюць у росныя травы, шыпяць і ператвараюцца ў лёгкі туман, які ахінае ціхія пагоркі, а рака засынае спрацаванай, стомленай жанчынай, якой нехта накінуў коўдру, сатканую з туманоў.

Адначасова аўтар радасна вітае нават навальніцу. Так і ўяўляеш самога паэта, магутная постаць якога, нібы міцкевічаўскі дуб, што звязаны карэннем з зямлёй, а галінамі трымае неба, ідзе насустрач стыхіі:

Над вёскай навальніцы зноў грукочуць.

На выпасах гуляюць перуны.

Старыя азіраюцца на покуць

І закрываюць шчыльна каміны.

А я душою прагну навальніцы:

Хутчэй туды, дзе носяцца вятры.

Звіняць зямлі дрыготкія званіцы,

Разбуджаныя громам угары.

Хутчэй туды, дзе стыне раздарожжа,

Дзе жыта на дарогу напаўзло,

Дзе кожны колас аб табе варожыць,

Глынуўшы ветру з горкаю смалой.

У хмарах вецер выраўняў пракосы,

Шапочуць травы, што ляжалі ніц…

І марыць аб табе, залатакосай,

Лягчэй пад гром вясновых навальніц.

Рэчыца – гэта першы вялікі горад у жыцці Уладзіміра Верамейчыка, менавіта тут ён стаў студэнтам сярэдняй навучальнай установы, якая стала для яго “Храмам юнацтва”:

Юнацтва храм –

Далёкі горад,

Дзе ўзімку чэргі ля кіно,

Дзе летам пляж,

Як каля мора…

Я там не быў даўным-даўно.

Юнацтва храм –

Вось тая вулка

З прыбітым пылам, як сукно,

Дзе сэрца білася так гулка, –

Я там не быў даўным-даўно.

Юнацтва храм –

Дом ля акацый,

Адно на вулачку акно.

А ты не ўмела цалавацца, –

Я там не быў даўным-даўно.

Юнацтва храм –

Твая святліца,

Яе святло мне так відно…

Туды лячу я памаліцца

І памыліцца…Заадно…
Тут ён сустрэў першае каханне, што перавярнула ўсё жыццё хлопца. Менавіта пасля сустрэчы з Тамарай ён пачаў пісаць вершы. Пра гэтыя слаўныя гады ён цудоўна напіша ў вершы “Успамін пра юнацтва”:

Стаю на левым беразе Дняпра,

А Рэчыца – насупраць. Вечарэе.

Дамоў дабрацца самая пара,

А човен знесла. Плаваць я не ўмею.

Гусцее змрок. І недзе ў вышыні

Кажан нябачны крылы распраўляе.

Сярод надрэчнай пахкай цішыні

Жуда паціху ў сэрца запаўзае.

Туды пабегчы б, дзе прычал, паром,

Дзе правы бераг адчуваеш тросам!

Кажан махнуў апошні раз крылом,

На цёмный сцежцы набрынялі росы.

Я мчаўся, ўвесь апырсканы расой,

З паромшчыкам цягнулі трос на змену,

Не ведаў я, што плыў у горад той,

Дзе на бяду сваю цябе сустрэну.

Свае першае юнацкае каханне ён будзе згадваць у многіх шчымлівых вершах-згадках, постаць каханай будзе не адзін раз прымушаць мацней забіцца сэрца (“У доме, дзе плакала ты”, “Ваш пацалунак”, “Успаміны пра маладосць”, “Тваё імя”). Паэт закаханы ва ўвесь свет і кожную рэчычанку: “Зноў Рэчыцу вясна пацалавала, І толькі не цалованыя мы”. Усё гэта – знаёмства са слаўным мястэчкам, першае каханне, першыя радкі ўласных шурпатых вершаў, лад жыцця студэнтаў – яскрава, маляўніча, усхваляваны паказаны ў паэме “Педвучылішча”. “Уся Рэчыца, расквечана бэзам, Дарыла мне юнацтва паланезы І маладосці радасны азон”. 

Паступова, відаць са сталеннем аўтара, значна сталее і ягоны лірычны герой, які перастае, як гэта традыцыйна для беларускай любоўнай лірыкі, быць нерашучым, млявым, рэфлексійным, мройным. Ён у нейкай ступені нават не беларускі, бо ў час кахання становіцца рашучым, адважным, гатовым на ўсё дзеля каханай. Не, герой любоўнай лірыкі Ул.Верамейчыка застаецца рыцарам у дачыненні да абранніцы, як і да жанчын усяго свету, рамантыкам у іх успряманні і адносінах. Але разам з тым на першы план выходзіць дзеянне, рух; хаця рэфлексійнасць і будзе прысутнічаць, але ў меншай ступені і, самае галоўнае, у іншай функцыі:

Вы

Калі-небудзь

Цалаваліся ў ліфце,

Калі ляціць ён

З хуткасцю касмічнай,

Дапусцім, да чацвёртага паверха,

За шэсць секунд

Глынуўшы тры пралёты, –

А вы каханую

Не бачылі

Шэсць год?
Усім лепшым у сабе паэт абавязаны жанчыне, нават пякельнае таўро, пакінутае ёю, натхняе на новыя творы. Пацалункі каханай не здолеюць сцерці ні дажджы і вятрыскі, халодныя росы закіпалі ад ягонага дотыку, не змылі хвалі Прыпяці. Ён настолькі сумуе па каханай, якую страціў, што імкнецца пацалункам пярсцёнка растапіць глухі метал, які стаў сімвалам яе адчужэння. Але паэт не крыўдуе на ўвесь свет. Самае галоўнае, што жанчына, якую ён любіць, ідзе па горадзе прыгожай княгіняй. А ягонае сэрца шукае сэрца роднае ў люты мароз, у майскі разліў, у жнівень сухі, у восеньскі плач. І самае галоўнае, што ва ўсе часы ён можа знайсці такія прыгожыя словы: “Любімая, спіце…”

Як ніхто ў беларускай паэзіі ён выказаў трагедыю маленькіх дзяцей, бацькі якіх загінулі на франтах Вялікай Айчыннай. Спрыяла гэтаму, мажліва, уласнае незагойнае пачуццё вялікай страты – бацька таксама не вярнуўся:

А бацька наш не змог з зямлі падняцца

І скласці нам хоць нейкі там дамок:

Застаўся ён навечна ў вечнай хаце,

І на магіле – з дзеразы вянок.
 Вось чаму памяць пра тыя часы назаўсёды застанецца ў сэрцы паэта. І ў сталыя гады ён не аднойчы звернецца да ўзнаўлення падзей, перад якімі схіляюць галовы: “9 Мая 1945 года”, “Чацвёртая бяроза”, “Помнік героям Брэста”, “Беларускія франты”, “Выклікаю вясну Перамогі”. А сам прызнаецца:

Я ў дзесяць год

Адчуў хаду вякоў –

Барозны гнаў

І руйнаваў акопы.

Па медалях

Маўклівых землякоў

Вучыў я 

Геаграфію Еўропы…
Выкарыстоўваючы прыём антытэзы, кантрасту, паказаў антыподы – мір і вайну з яскравымі сімваламі кожнага: «Рэха далёкае блізкай вайны – Ў пошуме траў абеліскі. Блізкае рэха далёкай вайны – Мірныя сны ў калысках».

Уладзімір Верамейчык добра павандраваў па свеце – служба ў войску на Каўказе, Прыбалтыцы, Крым, цаліна студэнцкая. Але заўсёды яго сагравалі агні Рэчыцы. Так, у вершы “Званок у юнацтва”, які ён прысвяціў тэлефаністкам Рэчыцкага міжгароднага перагаворнага пункта, паэт ужо ў сталым узросце, калі “журба нічым ужо не лечыцца”, просіць міжгорад: “Родненькая Рэчыца! Звані туды, дзе мілая жыве…”Жыццёвы шлях паэта асвятляюць свяцільнікі нафтавікоў (“Святло Палесся”). Ён усхваляе “Вясну ў Рэчыцы”, зімовы горад (“Навагодняе”),  “Станцыю Рэчыца”, дзе Гэля-буфетчыца падае піва, “Новы тратуар у Васілевічах”, “Васілевічы”, “Урошчышча Нехарань”, дзе народны пісьменнік, васілевіцкі акадэмік Іван Навуменка збірае грыбы. 

Паэзія У. Верамейчыка надзвычай маляўнічая, ягоныя пейзажы палескай зямлі – сапраўдныя жывапісныя палотны, з яскравымі фарбамі, здаецца, што мы адчуваем, як пахнуць травы, як запаўняе ўсё ранішні туман, як гучыць ціхая музыка быцця. Фантазія паэта, акрыленая любоўю да роднай зямлі, стварае выключна каларытныя карціны.

Невыпадкова адзін са сборнікаў так і называецца – “Люблю”. Ён любіць і палескія рэкі і крыніцы, балоты і азёры, што дораць спеў і ласку дзень і сярод ночы. Але ён не толькі захоплены ідыліяй роднага краю. Бо адчувае выключную адказнасць за ўсё, што тут здараецца ці можа здарыцца. Так, сцвярджаючы, што “На Палессі стала менш бярозы”, ён тым самым зрабіў экалагічным вымяральнікам чароўнае дрэва паэзіі. Асабліва трывожнае гучанне набывае ягоная паэзія пасля Чарнобыльскай трагедыі (перш за ўсё паэма “Ліхаўня”).

Так, у вершы “Палескі трохкутнік” ён згадвае, што самыя галоўныя мясціны ягонага прыватнага жыцця звязаны геаграфічна з Нароўляй (там нарадзілася маці), Брагінам (тут ён сам убачыў свет), Хойнікамі (дзе быў зачаты сын). Лічба тры будзе дамінантнай у паэтычным вобразе – мір, чысціня і святлынь панавалі ў гэтым кутку. Стронцый, Плутоній, Цэзій упалі з нябёсаў і засыпалі Прыпяць, Славечну, Брагінку. Гэтыя ж лічбы злавесна паўторацца ў вершы “Зона”. Ствараючы трагічную карціну спаганенай зямлі, паэт узмацняе адчуванне катастрофы незвычайным паэтычным прыёмам:

К Богу праб’юсь праз кардоны усіх сакратарак

І на каленях скрываўленых буду у Бога прасіць:

Хойнікі,

Брагін,

Нароўлю

вярні безадкладна,

Чыстымі,

чыстымі,

чыстымі

мне 

і народу 

вярні! 

Гучанне паэмы «Ліхаўня» яшчэ болей узмоцнена асабістым горам, бо яна мае эпіграф «Светлай памяці маёй маці Соф’і Данілаўны Збароўскай, ураджэнкі вёскі Ліхаўня Нараўлянскага раёна, прысвячаю”. 

Уладзімір Верамейчык добра разумеў грамадзянскае і маральнае прызначэнне паэта, які стала жыве не ў сталіцы, а ў вёсцы (так і згадваецца жартаўлівае – Все писатели в столице, один Шолохов в станице). Так, у вершы “Мясцовы паэт” ён адважна сцвярджае, што жыццё чалавека, які носіць гэтае высокае імя – сапраўдны, штодзённы бой, хай і мясцовага значэння. Жартаўліва абыгрываючы вобраз лірычнага героя, што працуе на мясцовым агародзе, ён паступова пераходзіць на трыбунны лад, заклікаючы майстроў пяра (“Паэтам”) не толькі ўзвышана апісваць зоркі, а спусціцца з неба, бо ўжо хутка згаданым зоркам не будзе ў чым адбівацца. Вось чаму трэба ратаваць рэчкі маленства, дзеля чаго грымець на сходах, біць у дзверы начальнікаў розных узроўняў, закрыць воды маленства як зборам твораў, так і маленечкім-тоненькім першым зборнічкам лірыкі. Толькі тады народ табе паверыць. Менавіта такім і быў Ул.Верамейчык, якому ўсё балела: і школа з яе адвечнымі праблемамі, і вучні, якіх ён так любіў, і іхнія не заўсёды ўзорныя бацькі. Вось чаму выразна мянялася і вобразна-выяўленчая палітра спадчыны нашага слыннага земляка. Паэзія, дзе былі цікавыя вобразы і знаходкі – “удовін сад цвіце халодным цветам”, “Я Прыпяці выток і вусце”, “На ўзбярэжжах нашага кахання Гараць агнём блакітным верасы”, “А першы снег як першае каханне”, “Вечназялёны падрадкоўнік лёс”.

Выдаў У. Верамечык і два зборнікі гумарэсак, “Карчы Гіменея” (1991) і “Местачковы sex” (1994), у бібліятэцы “Вожыка”, дзе з сапраўдным непадробным гумарам, падчас нават грубавата-фрывольным, салёным, паказаў пэўныя адмоўныя з’явы ў быце жыхароў рэгіёну і, асабліва, розных дробных і не вельмі начальнікаў. 

Мы ўжо не аднойчы згадвалі аб той выключнай ролі, якую адыграў Ул.Верамейчык у літаратурным руху Рэчыцкага краю. Адно ўсведамленне, што поруч жыве, друкуецца ў “раёнцы” літаратар прафесійнага ўзроўню, надзвычай плённа ўздзейнічала на тых,  хто адчуваў ў глыбіні, пад сэрцам схільнасць да мастацкай творчасці.  Муза Ул.Верамейчыка, шматгранная і шматстайная, уплывала на развіццё розных жанраў у вобразна-выяўленчай палітры рэчычан.

У. Верамейчык займеў  славу і на ніве сатыры і гумару. На старонках “Дняпроўца”, “Гомельскай праўды”, “Полымя” і “Вожыка” рэгулярна друкаваліся ягоныя гумарэскі, байкі, сатырычныя вершы. Заканамерна, што яму наследавалі і многія суседзі (Ф. Рэпіч, М. Мяшэчак, М. Чырык). Сам Уладзімір Міхайлавіч так тлумачыў сваю эвалюцыю: “З радасцю адчуваю, што паціху скідаю з плячэй набітыя воўнаю лірыкі клункі і з натугаю падымаю мяхі  з камянямі сатыры і вострым шчэбнем гумару”. У адрозненні ад тытулаваных сатырыкаў, якія ў ліку сваіх настаўнікаў называлі яшчэ болей славутых гумарыстаў-папярэднікаў, ён сцвярджае: “Мне, які толькі-толькі яшчэ стаў адной нагою на вясёлую сцежку, няма на каго ківаць, акрамя вясковага   выгану, дзе я ў маленстве з сябрамі пасвіў цялят і свіней і рагатаў на галодны жывот гучней, чым хто іншы на сыты”. Праўда, той наіўны смех і гумар далей выгану не пайшлі. А потым былі і класікі смеху, асабліва ўразілі земляка “Прыгоды бывалага салдата Швейка” Яраслава Гашака, якія ён прачытаў у беларускім перакладзе якраз у Рэчыцы, у час вучобы ў педвучылішчы. Менавіта тады зразумеў выключныя мажлівасці вобразнасці і ёмкасці роднага слова і пачаў друкаваць свае творы, звязаныя з мясцовымі рэаліямі на старонках газеты “Дняпровец”, якую характарызаваў так: “Рэчыцкая. Родная. Народная. З ёю мяне звёў лёс і, відаць, ужо да самай бярозкі” (так і здарылася на самой справе). Хутка за такую дзейнасць пайшлі і першыя “ганарары”. Як згадваў аўтар: “Адзін мой тутэйшы знаёмы  алкаголік-самавучка пры сустрэчы сказаў: “Кінь свае байкі, а то зарэжу.” Другі аб’ект маёй сатыры ў роспачы сам кінуўся пісаць байкі супраць… мяне”.

Як патрыёт краю, ён  радаваўся, калі ягоныя выпады супраць адмоўных з’яў у жыцці рэгіёна прыносілі і пэўны плён: “Калі маю байку пра мясцовага дырэктара саўгаса, прайдзісвета першай гільдыі, выразалі з газеты і прыляпілі на абліцоўку ягонай жа персанальнай “Нівы”, то я палічыў сябе амаль што лаўрэатам прэміі Ведзьмака Лысагорскага, што для мяне большы гонар, чым, напрыклад, быць лаўрэатам Нобелеўскай прэміі”.   

У поле зроку Ул. Верамейчыка-сатырыка трапляюць і аматары выпіць, і няверныя мужы, і няздатныя начальнікі розных узроўняў, і дзеячы творчых прафесій – пісьменнікі, рэжысёры, артысты, якія па сваім статусе павінны былі б быць узорам для насельніцтва. Але заўсёды аўтар стварае цэлы карнавальны карагод смеху, бо піша не замалёўкі, не маленькія гумарэскі, а разгорнутыя апавяданні, дзе паўстаюць не схематычныя ўвасабленні пэўных чалавечых заганаў, а рэальныя жывыя людзі, якімі кіруюць магутныя жарсці, не заўсёды станоўчыя, але рэальныя. Пяро празаіка даволі смелае, падчас ён балансуе на грані фола (асабліва гэта тычыцца сексуальных узаемаадносін, што для нашай цнатлівай літаратуры нязвычна), але якраз такая безаглядная фарсавасць, вытокі якой не ў салоннай літаратуры, а ў мастацтве плошчы, балагана, ярмаркі, дзе цэніцца сакавітае моцнае слоўца, падчас нават саланаватае. Але такім і быў Уладзімір Верамейчык. 

Уладзіміра Міхайлавіча Верамейчыка не адно пакаленне моладзі згадвае як выдатнага настаўніка, які сапраўды сеяў добрае, разумнае, вечнае. Настаўнік – з вялікім гонарам нёс ён гэтае высокае званне. Марачы яшчэ ў Рэчыцкім педвучылішчы аб шляху Лабановіча, ён з поспехам рэалізаваў ідэалы юнацтва ў новых умовах. Усё свядомае жыццё, за выключэннем вучобы ў БДУ і службы ў Савецкай Арміі, ён пражыў у Ведрычы, трыццаць пяць гадоў кіруючы мясцовай школай (спачатку васьмігодкай, а потым сярэдняй). Ён быў увасабленнем сапраўднага Настаўніка, што ахвяруе жыццё дзецям. Ягоныя традыцыі жывуць і цяпер. Запавет педагога ўвасоблены ў кнізе “Гарызонты сельскіх педагогаў: Запіскі дырэктара школы” (Мн., 1984). Педагогу, самаахвярнаму і самаадданаму, ён прысвяціў вершы «Беларускі настаўнік», «Малітва». Прыгожа пра ягоны лёс сказала паэтэса Г. Дашкевіч: 

Рука мая дрыжыць. Як напісаць

Пра лірніка Палесся ў прошлым часе?

“Клянуся Прыпяццю”. Каб так сказаць,

Патрэбна блаславенне Божай Маці.

Патрэбна дбаць, як ён, пра радавод

І слова роднага красу і яснасць,

Каб ацаніў хоць некалі народ

Душы нязломнасць,таленту нязгаснасць. 
У свой час у вершы “9 жніўня 1976 года”, прысвечаным памяці І.П.Мележа, ён ажывіў славутых герояў “Палескай хронікі” – “Васіль асірацелы За сіратою Ганнаю ідзе”, чым так паэтычна, высокамастацка ўзмацніў агульнанацыянальную трагедыю. Менавіта так непасрэдна ўспрынялі смерць паэта і ягоныя паплечнікі. Так, у вершы “Гарэла зорка”, прысвечаным “Светлай памяці паэта Верамейчыка У.М.”, М.А.Мяшэчак параўноўвае ягоную паэзію са светлай зоркай над Палессем:

Памёр паэт – патухла зорка

Палескіх вёсак, гарадоў –

Асведамляць нам гэта горка:

Ягона смерць, як сто пудоў,

На нас звалілася цяжарам.
Адштурхоўваючыся ад Верамейчыкавага запавету (верш «Прыпяць») – «Мне зрабіце труну з панадпрыпяцкіх сосен, Каб і там для мяне шум ракі не аціх», М.Мяшэчак звяртаецца да традыцый фунеральнай паэзіі:

З сасны надпрыпяцкай зрабілі

Яму прасторную труну

І цела ціха палажылі

І белым покрывам накрылі

Як то рабілі ў старыну.
Крыху наіўнымі, можа нават дзе-нідзе каструбаватымі, але надзвычай шчырымі і сардэчнымі радкамі перадаецца вялікая страта. Але ягоная муза вітае над Палессем, плыве ў чоўне па Прыпяці, бяжыць басанож па траве і абуджае ў сэрцах людзей новыя мары. 

Усё жыццё быў захоплены кнігай. Гэтаму хацеў навучыць і моладзь. Дзесяткаў пяць пісьменнікаў пабывалі ў Ведрычы па яго запрашэнні, пакінулі аўтографы, якія і цяпер захоўваюцца ў мясцовым школьным музеі. Уся спадчына Ул.Верамейчыка – гэта гімн Прыпяці, Палессю, роднаму краю. Гімн узнёслы, велічны, урачысты, як сам горад. Гімн, які спявае чалавек, што добра ведае гэты сусвет і цудоўна разумее сутнасць радаснага і прыгожага ў жыцці на гэтай зямлі, дзе ўсё спалучылася, з’ядналася ў нешта адзінае, непадзельнае, дарагое. Улюбёны ў настаўніцкую працу, на ўсё жыццё заставаўся верны вёсцы, дзецям, якіх вучыў у Ведрыцкай школе трыццаць пяць гадоў.

Пабываўшы на Неўскім, Крашчаціку,

Да цябе прылятаю я.

І лічу за вялікае шчасце я,

Што сышлася тут клінам зямля.

 Лірыка песняра Палесся шматстайная, політэматычная, шматвобразная, якая нагадвае не адзін інструмент, а шматгалосы хор ці аркестр. Як сапраўдны рэквіем гучаць у ім згадкі пра страшэнную вайну, якая забрала жыццё ягонага бацькі, а кастлявы голад амаль не забраў яго самога. І толькі клопаты бабулі дазволілі вярнуцца маленькаму хлопчыку да жыцця. Ён марыў стварыць адзіную песню пра родны край. І гэтая мара ажыццявілася.

